
 
Jahresbricht vom Oberturner 
 
Ds Johr 2025 isch glichbedütend wie mis 11te Amtsjahr aus Oberturner. Und wie immer 
gspickt mit viune Highlights. 
 
Dr Abschluss vor Volleyball Wintermeisterschaft 24/25 het ds Johr iglütet. Üsi 
Herremannschaft het starch gspiut und zerscht mou ou e Match gäge Kallnach chöne 
gwinne. Schlussendlech hets mit 13 Pünkt füre zwöit Rang glängt, 3 Pünkt hinger em 
Sieger Kallnach. Brüttele und Täuffele si mit 5 und 2 Pünkt dütlech gschlage worde. Mit dr 
Mixed Mannschaft heimer mit 30 Pünkt dr Titu wieder uf Safnere chöne bringe. 1 Punkt 
vor Kallnach 2 und 5 Pünkt vor Kallnach 1. Die aktuelli Volleybau Saison het scho wieder 
gstartet. Dür ne nöie Modus mit Finauspiu ar Schlussrundi, chame aktuell no nid zum 
Usgang säge, aber sowohu im Mixed wie bide Herre stöh mir aktuell ufem 2te Platz.  
 
Dr nöchst sportlech Höhepunkt isch ds eidgenössische Turnfest in Lausanne gsi.  
 
Dr Uftakt hei d Einzuwettkämpfer gmacht. Bereits am Donnstig hei 5 Turnerinne sech dr 
Konkurrenz im 4-Kampf gsteut. Leider het dr Organisator zimlechi Problem bim Sprint gha 
und so nid würklech verlässlechi Zeit chöne liefere. Do dervo isch ou d Miriam Rihs 
betroffe gsi. Si het sech somit mit 821 Pünkt im 239te Rang müesse begnüege. D Mara 
Müller hets mit 1096 Pünkt ufe 220 Rang gschafft. Mit 1156 respektive 1169 Pünkt hei 
sech d Michelle Ramseier im 215te und d Cindy Stuker im 213 Rang wieder gfunge. Mit 
1717 Pünkt het sech d Anja Schneider im respektable 106 Rang vo 259 Teilnehmerinne 
platziert. Bide Herre si mitem Remo Stuker und Alain Croisier 2 Safnerer im 6-Kampf a 
Start gange. Mit 805 Teilnehmende hei si e sehr e grossi Konkurrenz gha. Dr Remo het 
mit 3716 Pünkt dr 98 Rang erreicht und somit dütlech d Uszeichnig chöne i Empfang näh. 
Dr Alain het mit 3986 Pünkt dr 35 Rang erzieut. 
 
Im Vereinswettkampf isches üs leider nid wie gwünscht gloffe. Überau hei sech chlini 
Fähler igschliche, wo sech grad ide Fachtest starch usgwürkt hei. Mit dr Note 7.69 im 
Fachtest Allrounder und 8.38 im Fachtest Volleybau simer klar unge de Erwartige blibe. 
Wou ou bim dritte Versuech dr Schleuderball mit 5.99 sehr schlecht het abgschnitte, gheit 
dä wieder usem Programm. Dr Witsprung isch mit 8.16 ganz passabel gsi und mit 9.53 im 
800m heimer de glich no dr usrisser gäge Obe gha. Mit dr Gsamtnote 24.22 heimer dr 140 
Platz vo 329 Startende idr 3.Stärcheklass beleit. 
 
Nach em ETF si de Trainings wieder us Seechallenges, Stand up Paddels, Breakdance 
Lektion oder Beachvolleyball Sessions bestanden.  
 
Ds nöchste sportleche Highlight sie d Unterhautigsobige im Sterne gsi. Zum Thema 
«Turnhaue trifft Musical» heimer mit jedere Riege verschiedeni Musical thematisiert. D 
Aktivriege het einersits unger dr Leitig vor Miriam Rihs die Arabische Nacht rund ume 
Alladin und em Geene nochetanzt. Unger dr Leitig vom Alain Croisier hets de no e nekischi 
Moulin Rouge Nummere zum Abschluss vom turnerische Programm gä. Dür e Obe hei de 
dr Ben, d’Chantal, d’Sandra, d’Lala, dr Leo, dr Heinz oder dr Werni mit Humor und gwitzte 
Übergäng gfüehrt. Spiut dür ds igspiute Quarttet Nicu, Anja, Petra und Alain. Dr Abschluss 
het de d Theatercrew miteme ungerhautsame zwöi Akter gmacht, wo si umene süess und 
süffige Wii und süstigi Beziehige gstritte hei. 
 
Es witers Turnerjahr mit viune nöie Gschichte und Erläbnis isch die Büecher. Merci aune 
wo das Schiff uf Kurs haute und mit Isatz und Motivation voratribe. 
 
Oberturner Alain Croisier 
Safnern, dr 31. Januar 2026 


